
Монгол Улсын Их Хурлын 2021 оны хаврын ээлжит чуулганы
 Ёс зүй, сахилга хариуцлагын байнгын хорооны 7 дугаар 01-ний өдөр /Пүрэв гараг/-ийн хуралдааны товч тэмдэглэл
 
Ёс зүй, сахилга хариуцлагын байнгын хорооны дарга Б.Бат-Эрдэнэ ирц, хэлэлцэх асуудлын дарааллыг танилцуулж, хуралдааныг даргалав.
 
Коронавируст халдвар /КОВИД-19/-ын цар тахлын нөхцөл байдалтай холбогдуулан Засгийн газраас Гамшгаас хамгаалах тухай хуулийн дагуу бүх нийтийн бэлэн байдлын зэрэгт шилжүүлсэн тул Монгол Улсын Их Хурлын чуулганы хуралдааны дэгийн тухай хуулийн 6 дугаар зүйлд зааснаар Байнгын хорооны хуралдааныг цахим хэлбэрт шилжүүлж, Ёс зүй, сахилга хариуцлагын байнгын хорооны дарга Б.Бат-Эрдэнэ, Улсын Их Хурлын гишүүн Ш.Адьшаа, Б.Баярсайхан нар “Үндсэн хууль” танхимаас, бусад гишүүд MyParliament программ болон цахим хуралдааны программыг ашиглан Байнгын хорооны хуралдаанд цахимаар оролцов.
 


Хуралдаанд ирвэл зохих 10 гишүүнээс 6 гишүүн цахим хуралдааны программын ирцэд бүртгүүлж, 60.0 хувийн ирцтэйгээр хуралдаан 21 цаг 15 минутад Төрийн ордны “Үндсэн хууль” танхимд эхлэв. 
 
Чөлөөтэй: Ж.Мөнхбат, Л.Энх-Амгалан.
 
Нэг.“Монгол Улсын 2020 оны төсвийн гүйцэтгэлийг батлах тухай” Улсын Их Хурлын тогтоолын төсөл /Засгийн газар 2021.06.18-ны өдөр өргөн мэдүүлсэн, хоёр дахь хэлэлцүүлэг, санал, дүгнэлтээ Төсвийн зарлагын хяналтын дэд хороонд хүргүүлнэ/
Хэлэлцэж буй асуудалтай холбогдуулан Улсын Их Хурлын гишүүн, Сангийн сайд Б.Жавхлан, Монгол Улсын ерөнхий аудитор Д.Занданбат, Үндэсний аудитын газрын Хөгжлийн бодлого, төлөвлөлтийн газрын дарга, тэргүүлэх аудитор Б.Бундхорол, Төрийн албаны зөвлөлийн гишүүн Б.Идэрчулуун, Төрийн албаны зөвлөлийн Сургалт, судалгаа, мэдээллийн нэгдсэн сангийн газрын хэлтсийн дарга Л.Санжрагчаа, Авлигатай тэмцэх газрын Тамгын хэлтсийн дарга З.Баасанням нар цахимаар, Сангийн дэд сайд С.Мөнгөнчимэг, Сангийн яамны Төрийн нарийн бичгийн дарга С.Наранцогт, Төсвийн хөрөнгө оруулалтын газрын дарга Г.Түвдэндорж, Төрийн сангийн газрын дарга М.Батхуяг, Төсвийн бодлого, төлөвлөлтийн газрын дарга Ж.Ганбат, Төсвийн нэгтгэлийн хэлтсийн дарга Г.Золбоо, Төсвийн орлогын хэлтсийн дарга Б.Тэлмүүн, Төсвийн зарлагын хэлтсийн дарга М.Санжаадорж, Төсвийн хөрөнгө оруулалтын газрын ахлах мэргэжилтэн Д.Соёлмаа, Хөгжлийн санхүүжилтийн газрын мэргэжилтэн Н.Сансармаа, Санхүүгийн бодлогын газрын Өрийн удирдлагын хэлтсийн дарга Б.Сүх-Очир, Төрийн сангийн газрын Санхүүжилт, тайлан бүртгэлийн хэлтсийн мэргэжилтэн М.Алтанхорол, Монгол Улсын ерөнхий аудитын орлогчийн албан үүргийг түр орлон гүйцэтгэгч Ц.Наранчимэг, Аудитын нэгдүгээр газрын захирал Ж.Энхжавхлан, Аудитын гуравдугаар газрын захирал Д.Энхболд, Аудитын дөрөвдүгээр газрын захирал Я.Самбууням нар “Үндсэн хууль” танхимаас оролцов.
Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх С.Энхсайхан, мөн газрын Байнгын хорооны асуудал хариуцсан хэлтсийн Ёс зүй, сахилга хариуцлагын байнгын хороо хариуцсан ахлах зөвлөх Х.Энэбиш, Хяналт шалгалт, үнэлгээний газрын Төсвийн хяналт, шинжилгээний хэлтсийн даргын албан үүргийг түр орлон гүйцэтгэгч Д.Эрдэнэсамбуу нар байлцав.

Монгол Улсын 2020 оны нэгдсэн төсвийн гүйцэтгэл, Засгийн газрын санхүүгийн нэгдсэн тайлангийн талаарх аудитын дүгнэлтийг Монгол Улсын ерөнхий аудитор Д.Занданбат цахимаар танилцуулав.

Танилцуулгатай холбогдуулан Улсын Их Хурлын гишүүн Б.Баярсайхан, Б.Бейсен нарын тавьсан асуултад Монгол Улсын ерөнхий аудитор Д.Занданбат, Төрийн албаны зөвлөлийн гишүүн Б.Идэрчулуун, Авлигатай тэмцэх газрын Тамгын хэлтсийн дарга З.Баасанням нар хариулж, тайлбар хийв. 

Улсын Их Хурлын гишүүн Б.Баярсайхан, Б.Бат-Эрдэнэ нар үг хэлэв. 
Ёс зүй, сахилга хариуцлагын байнгын хороо Монгол Улсын 2020 оны нэгдсэн төсвийн гүйцэтгэл, Засгийн газрын санхүүгийн нэгдсэн тайланг хэлэлцэж дууслаа.
Байнгын хорооноос гарах санал, дүгнэлтийг Улсын Их Хурлын гишүүн Х.Баделхан Төсвийн зарлагын хяналтын дэд хорооны хуралдаанд танилцуулахаар тогтов.  

Уг асуудлыг 21 цаг 57 минутад хэлэлцэж дуусав.
Хоёр.Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төсөл /Засгийн газар 2021.06.29-ний өдөр өргөн мэдүүлсэн, хоёр дахь хэлэлцүүлэг, санал, дүгнэлтээ Төсвийн байнгын хороонд хүргүүлнэ/ 

 
Хэлэлцэж буй асуудалтай холбогдуулан Хөдөлмөр, нийгмийн хамгааллын сайд А.Ариунзаяа, Сангийн дэд сайд С.Мөнгөнчимэг, Сангийн яамны Төрийн нарийн бичгийн дарга С.Наранцогт, Төсвийн хөрөнгө оруулалтын газрын дарга Г.Түвдэндорж, Төрийн сангийн газрын дарга М.Батхуяг, Төсвийн бодлого, төлөвлөлтийн газрын дарга Ж.Ганбат, Төсвийн нэгтгэлийн хэлтсийн дарга Г.Золбоо, Төсвийн орлогын хэлтсийн дарга Б.Тэлмүүн, Төсвийн зарлагын хэлтсийн дарга М.Санжаадорж, Төсвийн хөрөнгө оруулалтын газрын ахлах мэргэжилтэн Д.Соёлмаа, Хөгжлийн санхүүжилтийн газрын мэргэжилтэн Н.Сансармаа, Санхүүгийн бодлогын газрын Өрийн удирдлагын хэлтсийн дарга Б.Сүх-Очир, Төрийн сангийн газрын Санхүүжилт, тайлан бүртгэлийн хэлтсийн мэргэжилтэн М.Алтанхорол нар “Үндсэн хууль” танхимаас оролцов.

Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх С.Энхсайхан, мөн газрын Байнгын хорооны асуудал хариуцсан хэлтсийн Ёс зүй, сахилга хариуцлагын байнгын хороо хариуцсан ахлах зөвлөх Х.Энэбиш, Хяналт шалгалт, үнэлгээний газрын Төсвийн хяналт, шинжилгээний хэлтсийн даргын албан үүргийг түр орлон гүйцэтгэгч Д.Эрдэнэсамбуу нар байлцав.

 
Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төслийн талаарх танилцуулгыг Хөдөлмөр, нийгмийн хамгааллын сайд А.Ариунзаяа танилцуулав. 
Танилцуулгатай холбогдуулан Улсын Их Хурлын гишүүдээс асуулт, санал гараагүй болно.

Байнгын хорооноос гарах санал, дүгнэлтийг Улсын Их Хурлын гишүүн Х.Баделхан Төсвийн байнгын хорооны хуралдаанд танилцуулахаар тогтов.  

Хуралдаанаар 2 асуудал хэлэлцэв.

Хуралдаан 47 минут үргэлжилж, 10 гишүүнээс 8 гишүүн хүрэлцэн ирж, 80.0 хувийн ирцтэйгээр 22 цаг 02 минутад өндөрлөв.
 
Тэмдэглэлтэй танилцсан:

Ц.АЛТАН-ОД
МОНГОЛ УЛСЫН ИХ ХУРЛЫН
2021 ОНЫ ХАВРЫН ЭЭЛЖИТ ЧУУЛГАНЫ
ЁС ЗҮЙ, САХИЛГА ХАРИУЦЛАГЫН БАЙНГЫН ХОРООНЫ
7 ДУГААР САРЫН 01-НИЙ ӨДӨР /ПҮРЭВ ГАРАГ/-ИЙН
ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
 
Б.Бат-Эрдэнэ: Та бүхнийхээ өнөөдрийн амгаланг айлтгая. 

Байнгын хорооны гишүүдийн олонх хүрэлцэн ирсэн тул Ёс зүй, сахилга хариуцлагын байнгын хорооны 2021 оны 7 дугаар сарын 01-ний өдрийн хуралдаан нээснийг мэдэгдье. 

Дэлхийн эрүүл мэндийн байгууллага, Засгийн газар, Улсын онцгой комисс, мэргэжлийн байгууллагуудаас КОВИД-19 цар тахлын онцгой нөхцөл байдалтай холбогдуулан гаргасан зөвлөмж, шийдвэр болон Монгол Улсын Их Хурлын чуулганы хуралдааны дэгийн тухай хуульд заасан онцгой нөхцөлд хэрэглэх цахим хуралдааны дэгийн дагуу Улсын Их Хурлын гишүүд Байнгын хорооны хуралдаанд MyParliament болон цахим программыг ашиглан цахим болоод танхимаар оролцож байна. 

Монгол Улсын Их Хурлын чуулганы хуралдааны дэгийн тухай хуулийн 11.6-д заасны дагуу хуралдааны ирцийг гишүүний сонгогдсон тойрог нэрээр нь хуралдаанд хүрэлцэн ирсэн гишүүн хүндэтгэх үзэх шалтгаанаар хуралдаанд хүрэлцэн ирээгүй гишүүн, хуралдаан тасалсан гишүүн гэсэн дарааллаар танилцуулна. 

Хуралдаанд хүрэлцэн ирсэн гишүүдийг танилцуулъя. Улсын Их Хурлын гишүүн Ш.Адьшаа хүрэлцэн ирсэн. Бүртгүүлсэн. Улсын Их Хурлын гишүүн Б.Баярсайхан хүрэлцэн ирж бүртгүүлсэн. Б.Бат-Эрдэнэ миний бие бүртгэлд орсон байгаа. Цахимаар Б.Баттөмөр гишүүн бүртгэлд бүртгүүлсэн байгаа. Х.Баделхан гишүүн бүртгүүлсэн. Оролцож байгаа. Цахимаар оролцож байна. Б.Бейсен гишүүн цахимаар оролцож байгаа. С.Бямбацогт гишүүн, Б.Энхбаяр гишүүн Хууль зүйн байнгын хорооны хаалттай хуралдаан давхцаж байгаа учраас хараахан хүрэлцэн ирээгүй байна. 

Ингээд Байнгын хорооны хуралдаанд ирвэл зохих гишүүдийн ирц хангалттай хүрсэн тул Байнгын хорооны хуралдааны нээснийг мэдэгдье. 

Монгол Улсын Их Хурлын чуулганы хуралдааны дэгийн тухай хуулийн 7.7-д тухайн өдрийн хуралдаан эхлээд цахим хуралдааны программд бүртгүүлсэн гишүүдийн хуралдаанд хүрэлцэн ирснээр тооцож, хуралдаанд ирцэд бүртгэнэ гэж заасан байгаа. Үүний дагуу Та бүхэндээ танилцууллаа. 

Байнгын хорооны хуралдаанаар хэлэлцэх асуудлыг танилцуулъя. 

Нэгдүгээрт, “Монгол Улсын 2020 оны төсвийн гүйцэтгэл батлах тухай” Улсын Их Хурлын тогтоолын төсөл. Засгийн газрын 2021 оны 6 сарын 18-ны өдөр өргөн мэдүүлсэн. Хоёр дахь хэлэлцүүлэг. Санал, дүгнэлтээ Төсвийн зарлагын хяналтын дэд хороонд хүргүүлнэ. 

Хоёрдугаарт, Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төсөл. Засгийн газар 2021 оны 6 сарын 29-ний өдөр өргөн мэдүүлсэн. Хоёр дахь хэлэлцүүлэг. Санал, дүгнэлтээ Төсвийн байнгын хороонд хүргүүлнэ. 

Бусад асуудлын хүрээнд Байнгын хорооны тогтоолын төсөл батлах тухай асуудлыг хэлэлцэх байсан. Уг асуудлыг дахин судлах шаардлагатай байгаа тул өнөөдрийн Байнгын хорооны хэлэлцэх асуудлаас хойшлуулна. 

Монгол Улсын Их Хурлын чуулганы хуралдааны дэгийн тухай хуулийн 4.1.3-т горимын санал гэж Улсын Их Хурлын гишүүнээс зөвхөн хэлэлцэж байгаа асуудлаар болон тухайн асуудлыг хэлэлцэх дараалал журмын талаар гаргасан саналыг гэж заасан байгаа. 

Хэлэлцэх асуудлаар саналтай гишүүд байна уу? Танхимд алга байна. Танхимд байхгүй. Цахимаар байна уу? Байхгүй байна. 

Хэлэлцэх асуудалтай холбогдуулж саналтай гишүүн алга байна. 
Нэг.“Монгол Улсын 2020 оны төсвийн гүйцэтгэлийг батлах тухай” Улсын Их Хурлын тогтоолын төсөл /Засгийн газар 2021.06.18-ны өдөр өргөн мэдүүлсэн, хоёр дахь хэлэлцүүлэг, санал, дүгнэлтээ Төсвийн зарлагын хяналтын дэд хороонд хүргүүлнэ/

Хэлэлцэх асуудалдаа оръё. Ажлын хэсгийн бүрэлдэхүүн байгаа. 
Байнгын хорооны ажлын хэсгийн бүрэлдэхүүнд Б.Жавхлан Сангийн сайд цахимаар оролцоно. Сангийн дэд сайд С.Мөнгөнчимэг, Сангийн яамны Төрийн нарийн бичгийн дарга С.Наранцогт, Төсвийн хөрөнгө оруулалтын газрын дарга Г.Түвдэндорж, Төрийн сангийн газрын дарга М.Батхуяг, Төсвийн бодлого, төлөвлөлтийн газрын дарга Ж.Ганбат, Төсвийн нэгтгэлийн хэлтсийн дарга Г.Золбоо, Төсвийн орлогын хэлтсийн дарга Б.Тэлмүүн, Төсвийн зарлагын хэлтсийн дарга М.Санжаадорж, Төсвийн хөрөнгө оруулалтын газрын ахлах мэргэжилтэн Д.Соёлмаа, Хөгжлийн санхүүжилтийн газрын мэргэжилтэн Н.Сансармаа, Санхүүгийн бодлогын газрын Өрийн удирдлагын хэтсийн дарга Б.Сүх-Очир, Төрийн сангийн газрын Санхүүжилт, тайлан бүртгэлийн хэлтсийн мэргэжилтэн М.Алтанхорол байна. Д.Занданбат Монгол Улсын ерөнхий аудитор цахимаар оролцож байна. Үндэсний аудитын газрын Хөгжлийн бодлого, төлөвлөлтийн газрын дарга, тэргүүлэх аудитор Б.Бундхорол цахимаар байгаа. Монгол Улсын ерөнхий аудитын орлогчийн үүргийг түр орлон гүйцэтгэгч Ц.Наранчимэг, Аудитын нэгдүгээр газрын захирал Ж.Энхжавхлан, Аудитын гуравдугаар газрын захирал Д.Энхболд, Аудитын дөрөвдүгээр газрын захирал Я.Самбууням. Төрийн албаны зөвлөлийн гишүүн Б.Идэрчулуун, Төрийн албаны зөвлөлийн Сургалт, судалгаа, мэдээллийн нэгдсэн сангийн газрын хэлтсийн дарга Л.Санжрагчаа цахимаар, Авлигатай тэмцэх газрын Тамгын хэлтсийн дарга З.Баасанням цахимаар.

Ажлын хэсгийн бүрэлдэхүүнийг танилцууллаа. 

Монгол Улсын 2020 оны нэгдсэн төсвийн гүйцэтгэл, Засгийн газрын санхүүгийн нэгдсэн тайлангийн талаарх аудитын дүгнэлтийг Монгол Улсын ерөнхий аудитор Доржсүрэнгийн Занданбат танилцуулна. Цахимаар. Ерөнхий аудиторыг урьж байна. 

Д.Занданбат: Та бүхний оройн мэндийг айлтгая. 

Улсын Их Хурлын Ёс зүй, сахилга хариуцлагын байнгын хорооны дарга, Улсын Их Хурлын эрхэм гишүүд ээ,

Төрийн аудитын тухай хуульд заасан Үндэсний аудитын газрын бүрэн эрхийн хүрээнд Төсвийн тухай хуулийн төсвийн ерөнхийлөн захирагчийн 2020 оны санхүүгийн тайлан, төсвийн гүйцэтгэлд аудит хийлээ. 

Тус Байнгын хорооны харьяа Төрийн албаны зөвлөл, Авлигатай тэмцэх газрын 2020 оны санхүүгийн тайлан, төсвийн гүйцэтгэлд хийсэн аудитын талаар товч танилцуулъя. 

Төрийн албаны зөвлөлийн төсвийн захирагчийн 2020 онд хэрэгжүүлэх 1 хөтөлбөрийн 7 арга хэмжээг санхүүжүүлэхээр 3 тэрбум 492.9 сая төгрөгийн төсөв батлагдаж, гүйцэтгэлээр зарим улсын төсвөөс 3 тэрбум 461.5 сая төгрөгийн санхүүжилт авсан. 

Төсвийн нийт зардлын гүйцэтгэл 84.2 хувь буюу 2 тэрбум 940.2 сая төгрөг байна. Төрийн албаны зөвлөлийн даргын 2020 оны санхүүгийн тайлан, төсвийн гүйцэтгэл зөрчилгүй дүгнэлт өгсөн. 

Аудитаар элэгдлээрээ анхны өртгөө нөхсөн хөрөнгийн ашиглалтын хугацаа болон үнийг шинэчлэн тогтоох саналыг бэлтгэн холбогдох эрх бүхий байгууллагад хүргүүлж шийдвэрлэх, төсвийн хуульд заасан чиг үүргийг хэрэгжүүлэх, дотоодын аудитын мэргэжилтэнтэй байна гэж заасны дагуу орон тоо, хүний нөөцийн боломжид тулгуурлан хэрэгжүүлж ажиллах гэсэн хоёр зөвлөмжийг өгч хүргүүллээ. 

Авлигатай тэмцэх газрын даргын төсвийн ерөнхийлөн захирагчийн 2020 онд хэрэгжүүлэх 1 хөтөлбөр, 2 зорилт, арга хэмжээг санхүүжүүлэхээр 27 тэрбум 58.2 сая төгрөгийн төсөв батлагдсанаас 25 тэрбум 987.5 сая төгрөгийн урсгал зардал, 1 тэрбум 70.0 сая төгрөгийг хөрөнгийн зардалд зарцуулаад батлагдаж, 26 тэрбум 389.0 сая төгрөгийн санхүүжилтийг авчээ. 

Төсвийн нийт зардлын гүйцэтгэлд 25.5 тэрбум төгрөг буюу 90.7 хувь хувьтай байна. 

Авлигатай тэмцэх газрын даргын төсвийн 2020 оны санхүүгийн тайлан, төсвийн гүйцэтгэл зөрчилгүй дүгнэлт өгсөн. 

Тус аудитаар Төрийн өмчийн бодлого, зохицуулалтын газартай байгуулсан түрээсийн гэрээний заалтыг хэрэгжүүлж, хэвлэлийн цех болон цайны газрын зориулалтаар ажлын байрыг түрээслэгч, байгууллага, иргэнээс ашиглалтын зардалд тооцон авч, төсөв төвлөрүүлэх нэг зөвлөмжийг хүргүүлж ажиллалаа. 

Анхаарал тавьсанд баярлалаа. 

Б.Бат-Эрдэнэ: Ерөнхий аудиторт баярлалаа. 

Монгол Улсын 2020 оны нэгдсэн төсвийн гүйцэтгэл, Засгийн газрын санхүүгийн нэгдсэн тайлан болон аудитын дүгнэлттэй холбогдуулан асуулт асуух гишүүн байна уу? 

Б.Баярсайхан гишүүн. Цахимаар аваарай. Нэрийг нь. Б.Бейсен гишүүн асуух юм байна. Өөр гишүүн алга байна уу? Хоёр гишүүнээр тасаллаа. 

Танхимаас Б.Баярсайхан гишүүнийг асуултаа асуухыг урьж байна. 

Б.Баярсайхан: 2020 оны төсвийн гүйцэтгэл дээр чуулганд үг хэлж, асуулт асуусан. 

Одоо яагаад Ёс зүйн байнгын хороогоор орж ирэхэд нь бас асуух шаардлагатай байна вэ гэхлээр өнгөрсөн жилүүдэд Монгол Улсын Засгийн газраас төрийн албан хаагчийн ёс зүй, сахилга хариуцлагыг дээшлүүлэх, сайжруулах, энэ төрийг авлигаас ангид байлгах энэ тал дээр бодлогоо бариад явж байгаа. 

Харамсалтай нь миний сонгогдсон тойрог Завхан аймагт энэ төсвийн хөрөнгө оруулалтаар хийж байгаа ажил чанаргүй байна. Сум болгонд чанаргүй барилга баригдсан байна гэдэг талаар би одоо хоёр, гурав дахиа дуугарч байна. 

Ёс зүй, сахилга хариуцлагын байнгын хороогоор энэ төсвийн гүйцэтгэлийн асуудал орж ирж байгаа дээр би яг тодорхой асуултдаа тодорхой хариулт авмаар байна. 

Төрийн албаны зөвлөлөөс асууж байна. Энэ жилийн өмнө ч гэсэн асуусан. Энэ 2021 онд орон нутагт төрийн албан хаагчдын сахилга хариуцлагыг сайжруулах тал дээр юу хийх гэж байгаа юм бэ? Чадваржуулах, мэдлэгжүүлэх, ёс зүйжүүлэх тал дээр юу хийх гэж байгаа юм бэ? Ямар ажил хийж байгаа юм бэ? 

Би бол бодитой юм хэлж байгаа. Надтай ямар нэгэн байдлаар нэр хүндэд халдсан гээд хүмүүс шүүхдэж болох байх. Завхан аймгийн төрийн албанд компанийн нэг зургаар арван хорин барилга барьдаг, тавхан хүн ээлжлээд үнэлгээний хороондоо ордог. Гарын таван хуруунд багтсан компанийг тендерт шалгаруулдаг. Эхний баригдсан барилга нь чанарын шаардлага хангаагүй байхад дараагийнх нь тендерт ялуулж байдаг. Үнэлгээний хороонд орсон гишүүд нь улсынхаа комиссынхоо гишүүн нь болоод буцаагаад тэр барилгаа хүлээгээд авчихдаг. Ийм бүр серёзный асуудал байна гээд байхад энэ дээр төр ингэнэ, ингэж хяналт тавина. Бид асуудлыг ингээд шийдээд буруутай этгээдүүдээр нь хариуцлага…/минут дуусав/

Б.Бат-Эрдэнэ: Б.Баярсайхан гишүүнд нэмэлт 1 минут. 

Б.Баярсайхан: Ийм тодорхой хариулт би огт сонсохгүй байна. 

Тийм учраас Төрийн албаны зөвлөлөөс төрийн албан хаагчдыг чадваржуулах тал дээр юу хийж байгаа юм бэ? Саяын өнгөрсөн хоёр сонгууль дамжаад төрийн албан хаагчид нь улс төржөөд улс төр хийдэг нэг ийм дүр зураг орон нутагт байна гэдгийг би удаа дараа Төрийн албаны зөвлөлд хэлж байгаа. 

Авлигатай тэмцэх газрын даргаас асууя. Орон нутгаар дүүрэн чанаргүй барилга барьж байгаа байдлыг танайд хүсэлт байвал танайх шалгаж өгөх үү? 

Орон нутаг нь шалгаад эргээд орон нутгийн чанартай дүгнэлт гаргаад бие биетэйгээ ингээд холбоотой хүмүүс ажиллаад байна. Тийм учраас Авлигатай тэмцэх газар энэ дээр нэг үг дуугараач ээ. Ямар байр суурьтай байгааг нь би сонсмоор байна. 

Монгол Улсын ерөнхий аудитороос асуумаар байна. Хүүхэд нь орох боломжгүй шинээрээ нурж байгаа барилгуудыг одоо яах вэ?. Орон нутагт байгаа аудитын байгууллагыг яавал чадвартай ажиллуулах вэ? Одоо ямар гарц шийдэл байна? 

Ер нь энэ асуудлыг шийдэхэд өнөөдөр төрд ямар…/минут дуусав/

Б.Бат-Эрдэнэ: Төрийн албаны зөвлөл Б.Идэрчулуун, Авлигатай тэмцэх газрын Тамгын хэлтсийн дарга З.Баасанням нар Б.Баярсайхан гишүүний асуултад хариулаарай.

Б.Идэрчулуун. Д.Занданбат Ерөнхий аудитор гээд дараалаад хариул даа. Эхлээд Ерөнхий аудитор. 

Д.Занданбат: Б.Баярсайхан шинийн асуултад хариулъя. 

Таны тавиад байгаа асуудлыг бид нэгдсэн чуулганаас сонссон. Ойлгож байгаа. Энэ тал дээр тодорхой агаар хэмжээ авч ажиллана. Сая ч гэсэн Та бас тодорхой хэлж байна. Орон нутгийн төрийн аудитын байгууллагуудын ажлын чанар чансааг сайжруулах, тэнд ажиллаж байгаа улсуудыг чадавхжуулах асуудал дээр Үндэсний аудитын газар, Ерөнхий аудитор юу хийх вэ гэж асууж байна. 

Тэгэхээрээ зэрэг ажил аваад хоёр дахь жилдээ орж байна. Ер нь аудитын байгууллага чадавхжуулах асуудлыг ажлынхаа бас нэг гол хэсэг болгоод явж байгаа. Тэр тусмаа орон нутгийн аудитын байгууллагуудыг чадваржуулах нэг асуудал бол тэнд байгаа улсуудыг ёс зүйн түвшинд нь сайжруулах, мэргэжил арга зүйн хувьд нь сайжруулах, мөн орон тооных нь хувьд бас ажлынх нь ачааллыг сайжруулах тал дээр тодорхой албан хийгээд явж байгаа.

Бид жил болгон орон нутгийнхаа тодорхой байгууллагууд дээр дотоод аудитыг явуулж ажлаа хийлгэдэг. Яг таны хэлсэн ярьсаны дагуу бид энэ 2021 ондоо багтааж Завхан аймгийн аудитын байгууллагыг бас дотоод аудитынхаа хяналтад хамруулж, мэргэжил, арга зүйгээр хангах, ажилласан талаараа тусгайлан танд тодорхой мэдээллийг өгч ажиллая. 

Тэр чанаргүй барилгуудын тал дээр ямархуу арга хэмжээ авах вэ тодруулж асууж байна. Тэгэхээр зэрэг бид хөрөнгө оруулалтынхаа аудитыг орон нутагт хийгдэж байгаа аудитын байгууллагуудаар нь өөрсдөөр нь явуулж үздэг байсан. Түүнийгээ татаж авч нягталж үзэхээр. Чуулганаас хойш энэ дээр нь зохион байгуулаад ингээд явж байгаа.

Тухайн үедээ ямар ямар ажлуудыг хийв, ямар үр дүнтэй байна гэдгийг танд эргэж мэдээлээд ингээд хамтраад ажиллая гэсэн саналыг өгч байна. Баярлалаа. 

Б.Бат-Эрдэнэ: Б.Идэрчулуун дарга Төрийн албаны зөвлөлөөс хариулт өгөөрэй. Өөрөө микрофоноо нээчих байх тэндээс.

Б.Идэрчулуун: Баярлалаа. Та бүхний энэ оройн мэндийг дэвшүүлье. 

Төрийн албаны зөвлөл энэ шинэчилсэн хуулиар шинэ бүрэлдэхүүн бий болоод төрийн албан хаагчийн ёс зүй, сахилга хариуцлагын талаар нэлээд олон ажлуудыг хийж байгаа. 2019, 2020 онд бид нэгдсэн сургалт зохион байгуулсан. 

Ер нь албан тушаалдаа хайнга хандаж байгаа, ашиг сонирхлын зөрчилтэй байгаа, ёс зүйн зөрчил гаргаж байгаа төрийн албан хаагчидтай ирсэн өргөдөл, гомдлын дагуу бид зохих ёсны хариуцлагыг нь тооцоод явж байгаа. 

Б.Баярсайхан гишүүний гол асуулт бол Төрийн албаны зөвлөл юу хийж байна вэ, цаашид юу хийх гэж байна вэ гэж байна. Бид нийт төрийн албан хаагчдын ёс зүйн нэгдсэн зөвлөгөөн хийгээд төрийн захиргааны болон үйлчилгээний албан хаагчдын ёс зүйн зөвлөлийн ажиллах нийтлэг журамтай болсон. 

Төрийн алба нэгэнт нээлттэй, ил тод байсан болсон. Энэ асуудлын хүрээнд төрийн албан хаагчид болон иргэд төрийн байгууллагаас төрийн албан хаагчийн ёс зүйтэй холбогдолтой гомдлууд ирж байгаа. Төрийн байгууллагууд ёс зүйн зөвлөлүүд нь ажиллаад жигдрээд эхэлсэн. 

Үүгээрээ дамжаад бид төрийн албан хаагчдад ёс зүй, сахилгын асуудлыг тооцох ийм механизмтай болж байгаа. Төрийн албаны зөвлөл дээр “Төрийн албан хаагчийн нэгдсэн сан” гэдэг цахим программын шийдлээр бүх зөрчлийг бүртгэдэг, хариуцлага тооцдог, тооцсон хариуцлагаа бүртгэдэг. Дараа нь шатлан дэвшихэд энд ингээд хариуцлага тооцдог ийм механизмууд хэрэгжиж байгаа. 

Түрүүн дурдсан төрийн албан хаагчид нэг зургаар олон барилга барьж…/минут дуусав/

Б.Бат-Эрдэнэ: Б.Баярсайхан гишүүнд 1 минут. Б.Идэрчулуун даргад 1 минут сунгаад өгөөрэй. 

Б.Идэрчулуун: Ингээд энэ чиглэлээр ажил хийгдэж байгаа. 

2021 онд бид юу хийх гэж байна вэ гэхээр сэтгэл зүйн тестээр төрийн албан хаагчдын зан төлөв, хандлагыг тодорхойлох арга аргачлалыг төрийн албанд нэвтрүүлэх гэж байна. Ёс зүйн зөрчлийн нэгдсэн мэдээллийн нэгдсэн тогтолцоог бий болгоод энэ ажил эхлүүлээд нэлээн амжилттай хэрэгжээд явж байгаа. 

Төрийн албаны зөвлөлөөс боловсруулсан төрийн байгууллагын ёс зүйн зөвлөлийн ажиллах нийтлэг журмын төсөл эцэслэгдсэн. Одоо эрх бүхий байгууллагуудаар батлагдаад ажил жигдэрч байгаа. Сахилга хариуцлага, ёс зүйн асуудлаар холбогдох хууль тогтоомжийг боловсронгуй болгох ажил хийгдээд явж байгаа. 

Төрийн захиргааны болон үйлчилгээний албан хаагчийн ёс зүйн дүрмийн хэрэгжилтэд хяналт, шинжилгээ хийж байна. Хэрэгжилтийг хангах чиглэлээр үр дүнтэй арга хэмжээнүүд аваад явж байгаа. Төрийн албан хаагчийн ёс зүйн зөрчлийг шалгах, хариуцлага тооцох талаар ёс зүйн зөвлөлийн гишүүдэд мэргэжил, арга зүйн зөвлөлд…/минут дуусав/

Б.Бат-Эрдэнэ: Одоо Авлигатай тэмцэх газраас Тамгын хэлтсийн дарга З.Баасанням хариулт өгье. 

З.Баасанням: Авлигатай тэмцэх газрын Тамгын хэлтсийн дарга З.Баасанням байна. 

Та бүгдэд оройн мэнд хүргэе. Б.Баярсайхан гишүүний асуултад хариулъя.

Сая таны ярьсантай холбоотойгоор тендер шалгаруулалттай холбоотой үнэлгээний хорооны гишүүдээс авлига, албан тушаалын зөрчилтэй асуудал гарсан. Албан тушаалаа урвуулан бусдад давуу байдал хууль бусаар олгосон гэдэг юм уу. Ийм нөхцөл байдалтай холбогдуулан гомдол, мэдээлэл манайд ирүүлэх юм бол холбогдох хэлтэс, албадаас нь хуулийн хүрээнд нь хянаж шалгаад хариуг нь хүргүүлэх боломжтой. Хүргүүлж болно. Гомдол, мэдээлэл ирүүлсэн тохиолдолд үүнийг шалгахад ямар нэгэн байдлаар татгалзах гэдэг юм уу, тийм зүйл байхгүй. 

Б.Бат-Эрдэнэ: Б.Баярсайхан гишүүн хариулт хангалттай юу? 1 минут нэмж авах юм уу? Хангалттай юу. Болсон уу? 

Б.Бейсен гишүүн асуултаа асуугаарай. 

Б.Бейсен: Ерөнхий аудиторын тайланг сонсож мэдлээ л дээ. 

Гэхдээ бас учир дутагдалтай юм их байна. Одоо орон нутагт барилгаа бариад ашиглалтад өгсөн газрууд чинь одоо хүртэл санхүүжилтээ авч чадахгүй байгаа асуудал байна. Цагаанбүрэн дамжлага бааз гээд байгаа. Хуучнаар чөлөөт бүс. Тэрний сургуулийн барилга барьчихсан мөртөө одоо хүртэл санхүүжилт нь ороогүй асуудал байна. Улсын комисс хүлээгээд авчихсан асуудлууд байгаа юм. 

Нөгөө талаар улсын хэмжээнд барилгууд хоёр, гурван жилээр царцаж байгаа асуудал байна. Энэ дээр ямар арга хэмжээ авах вэ цаашдаа. Нэгдүгээрт. 

Хоёрдугаарт, зарим зам, гүүрийн асуудлууд байгаа. Энэ дээр учир дутагдалтай юм их байгаа. Буруу барьсан. Тэгээд шалгаагүй. Бодит байдал дээр, газар дээр нь шалгаагүйгээс юмнууд их гарч байгаа л даа. Энэ дээр яаж анхаарах вэ? 

Нөгөө талаар Төрийн албаны зөвлөлөөс нэг асуух юм байна. Төрийн албаны ёс зүйтэй холбоотой асуудал удирдах ажилтан ялангуяа их гарч байгаа юм. Гэтэл Их Хурлын гишүүд орон нутагт ажиллах бие төлөөлөгч нарт одоо хүртэл өрөө гаргаж өгдөггүй. Гомдол их ирдэг. Энэ дээр л та ямар арга хэмжээ авах…/минут дуусав/

Б.Бат-Эрдэнэ: Б.Бейсен гишүүний асуултад хариулъя. Сангийн яамнаас С.Наранцогт Төрийн нарийн бичгийн дарга. Дараа нь Төрийн албаны зөвлөл.

С.Наранцогт: Би Б.Бейсен гишүүний асуулт Б.Баярсайхан гишүүний асуулттай уялдаж байгаа учраас нийлүүлээд хариулчихъя.

Эхлээд энэ барилгын чанарын асуудал байна. Барилгын тухай хуульд барилгын олон норм, нормативуудыг тодорхой заагаад өгчихсөн байгаа. Энэ заасан норм, нормативыг хэн хэрэгжүүлж ажиллах ёстой вэ гэхээр мэдээж гүйцэтгэгч. Энд хяналт тавих ёстой байгууллагууд нь нэгдүгээрт захиалагч. Сургуулийн барилгыг бол Боловсрол, соёл, шинжлэх ухааны яам хяналт тавих ёстой. Эсвэл орон нутагт шилжүүлсэн бол давхар хяналт тавих ёстой.

Барилгын гүйцэтгэлд хяналт тавьдаг байгууллага. Одоо ихэнх барилга дээр Монгол Улсын хувьд Барилга, хот байгуулалтын яамны харьяа Барилга хөгжлийн төв гэж байгууллага хяналт тавьж байгаа. Энэ байгууллага хяналт тавиад гүйцэтгэлийг нь баталгаажуулдаг байж байгаа. 

Дээр нь зураг зурсан зургийн автор. Эдгээр хүмүүс яг хяналт тавьж, хариуцлага хүлээгдэх ёстой. Хэрэв энэ барилга барилгын норм, нормативыг зургийн дагуу барихгүй байгаа, чанарын асуудал гарч байгаа бол. 

Ингээд Сангийн яамнаас захиалагч манайд хүсэлт тавиад гэрээний үүргээ биелүүлээгүй байна гэдэг хүсэлт тавих юм бол бид энэ асуудлыг улсын байцаагчаар шалгуулж хар жагсаалтад оруулдаг. 

Ингээд бид 2020 онд гэхэд жишээлбэл 16 компанийг хар жагсаалтад оруулсан байгаа. Улсын байцаагчийн дүгнэлтээр. Барилгын хяналт дээр ингэж явж байгаа. 

Барилгын санхүүжилтийн хувьд ямар асуудал байна вэ гэхээр бид барилгын санхүүжилтийг яг саяын шатлалаар Барилга хөгжлийн төв гүйцэтгэлийг баталгаажуулаад захиалагчдаа хүргүүлээд, захиалагч хянан баталгаажуулаад Сангийн яаманд ирүүлсэн тохиолдолд Төсвийн хөрөнгө оруулалтын гүйцэтгэлийн тухай журмын дагуу…/минут дуусав/

Б.Бат-Эрдэнэ: С.Наранцогт даргын хугацааг сунгаарай. Минут сунгаарай. 

С.Наранцогт: Ингээд захиалагчаас хянан баталгаажуулаад Сангийн яаман дээр ирсэн тохиолдолд бид гүйцэтгэлийг хэдийгээр төсөв хүндрэлтэй байгаа ч гэсэн бид долоо хоногоос ер нь хэтрүүлэхгүй захиалагчаар дамжуулж олгож байгаа. 

Ялангуяа хөдөө орон нутагт хийгдэж байгаа барилгын хувьд захиалагч дээрээ очоод яг гүйцэтгэгчдээ олгогдохгүй удах зэрэг асуудал бас түгээмэл гараад байгаа. 

Энэ асуудлыг бид өөрчлөөд саяхан Засгийн газраар гүйцэтгэгчид шууд Сангийн яамнаас олгох ийм журам батлагдсан. Өөрөөр хэлбэл санхүүжилтийн гүйцэтгэлийг түргэвчлэх үе шат бий болоод байгаа учраас үүнийг түргэвчлэх ийм арга хэмжээг авч хэрэгжүүлж байна. 

Энэ сургуулийн барилга Ногооннуур сумын 240 хүүхдийн спорт заалны барилга байна. Энэ 1.6 тэрбум төгрөг…/минут дуусав/

Б.Бат-Эрдэнэ: Дахиад 1 минут сунгаад өг өө. С.Наранцогт. 

С.Наранцогт: 2021 онд 200.0 сая төгрөгийн санхүүжилт батлагдсан. Гүйцэтгэлийн материал захиалагчаас Сангийн яаман дээр ирээгүй ийм байдалтай байна. 

Гүйцэтгэл саяны миний ярьсан үе шатаар баталгаажаад ирсэн тохиолдолд санхүүжилт саадгүй олгогдоно. 

Б.Бат-Эрдэнэ: Төрийн албаны зөвлөл Б.Идэрчулуун дарга.

Б.Идэрчулуун: Баярлалаа. Б.Бейсен гишүүний асуултад хариулъя. 

Төрийн албаны тухай хуулийн 66 дугаар зүйл төрийн албаны зөвлөлийн чиг үүргийг тодорхой заасан. 

Таны ярьсан асуудлаар тодорхой албан тушаалтан тантай зүй бус харьцсан байдаг юм уу, харьцааны доголдол гаргасан байдаг юм уу, энэ нь ёс зүй зөрчсөн гэж үзэж энд гомдол гаргахаар бол Төрийн албаны зөвлөл энэ асуудлыг хүлээж авч шийдэх боломжтой. 

Харин тэнд Улсын Их Хурлын гишүүний бие төлөөлөгчид орон байраар хангахгүй байгаа асуудал бол манай зөвлөлд хамаагүй асуудал. Яг тодорхой нэртэй улстай тийм албан тушаалтан тийм зан авир гаргаж байна. Тийм ёс зүйн зөрчил гаргаж байна гэсэн ийм гомдол Төрийн албаны зөвлөлд ирүүлбэл бид энэ талаар шалгаж шийдвэрлэх боломжтой. Баярлалаа.

Б.Бат-Эрдэнэ: Баярлалаа. Гишүүд асуулт асууж, хариулт авлаа. 

Хэлэлцэж байгаа асуудлаар санал хэлэх гишүүд байна уу? Б.Баярсайхан гишүүн. Цахимаар гишүүдийн нэр аваад хэлээрэй. Б.Баярсайхан гишүүн саналаа хэлж байя. 

Б.Баярсайхан: Энэ бол ингээд нэг Их Хурлын гишүүд асуугаад, та нар хариулаад тэгээд өнгөрөх асуудал биш. 

Бид нар хамтдаа орон нутгийг, хүүхдүүдийг, иргэдийг хохиролгүй болгох ёстой. Яагаад гэвэл бид төрийг төлөөлөөд ажиллаж байгаа хүмүүсээ. 

Би Худалдан авах ажиллагааны тухай хуулиа сайн мэднэ. Тендерийн ажил яаж явдгийг бас Төрийн нарийн бичгийн дарга байсан хүний хувьд маш сайн мэднэ. 

Гэхдээ Завхан аймагт байдал арай дэндүү гутамшгийн тийм байдалтай болсон байна гэдгийг би энд ард түмний төлөөлөл болж Та нарт хэлээд байгаа юм. 

Тийм учраас 2020 оны гүйцэтгэлийг хэлэлцсэний дараа нэлээн том ажлын хэсгийг Сангийн яамнаас гаргуулаад, холбогдох байгууллага Авлигатай тэмцэх газар, Төрийн албаны зөвлөл. Юу байдаг юм. Одоо тийм хараат бус тийм сайн ажлын хэсгийг гаргаж Завхан аймагт хэрэгжсэн хөрөнгө оруулалтын ажил дээр. Би нэг барилга яриагүй. Арван барилга яриагүй. Би сүүлийн 10 жил хийсэн олон барилгын асуудлыг ярьж байгаа. 

Төсвийн том хөрөнгийн талаар, том мөнгөний талаар ярьж байна. Тийм учраас энэ дээр холбогдох газрууд ажлын хэсэг гаргаад ажиллаж, энэ орон нутагт ард түмнийг хохиролгүй болгож өгөхөд ажиллаж өгөөч ээ гэж та нараас хүсэж байна. 

Орон нутаг, удирдлагууд нь юу гэж хэлж байна гэхээр сумаас бид нарт гомдол ирээгүй учраас бид ингээд л байж байдаг гээд. Хэзээ ч сумын цэцэрлэгийн эрхлэгч, сумын соёлын төвийн эрхлэгч, аймгийн Тамгын газар луугаа гомдол гаргаж чаддаггүй. Айдаг байхгүй юу. Орон нутагт байдал өөр байдаг. 

Тэгэхээр гомдол гараагүй л бол болдог гээд ямар ч чанаргүй хөлдүүсэн барилга, хэдэн паалантай жорлон тавьчихсан, бие засах ямар ч боломжгүй. Хэдэн хөлдүүсэн соёлын төв, Тамгын газрын барилга, эмнэлгийн барилга, сургууль, цэцэрлэг, дотуур байрны барилга ингээд байж байна. 

Зарим газар дээрээс нь би LIVE хийгээд ямар сайндаа ингээд сэтгүүлчийн үүрэг гүйцэтгээд бүр газар дээр нь үзүүлсэн байгаа. Тухайн компани нь юу гэж байна гэхлээр та өөрөө Боловсролын Төрийн нарийн бичгийн дарга байхдаа гэрээгээ зураад захиалсан байна шүү дээ. Би тийм ажил захиалаагүй. Захиалсан нь үнэн. Гэрээгээ зурсан нь үнэн. Гэхдээ тийм ажил бол захиалаагүй. 

Тийм учраас энэ дээр холбогдох яамд, байгууллагууд хамтармаар байна. Тэгээд Төрийн албаны зөвлөлд бас хэлмээр байна. Удаа дараа хэлж байгаа. Улс төржиж байгаа ийм асуудал байна. Завханд очиж ажиллаач ээ. Энэ Завхан аймгийн асуудлыг хийгээч ээ. Ёс зүйн хороогоо байгуулаагүй олон байгууллагууд байна гэж би удаа дараа ярьж байгаа. 

Тэгээд бүгдээрээ намын угшилтай болчихсон. Ийм төрийн албан хаагч нэрийн доор авлигачин, хулгайч нар үүрлэчихсэн ийм газар байна. Үүнийг би хариуцлагатай хэлж байна. 

Б.Бат-Эрдэнэ: Цахимаар санал хэлье гэсэн гишүүн байна уу? 

Манай Ёс зүй, сахилга хариуцлагын байнгын хорооны эрхлэх асуудлын хүрээнд Төрийн албаны зөвлөл, Авлигатай тэмцэх газрын газрын 2020 оны төсвийн гүйцэтгэлийн танилцуулгыг аваад үзэх юм бол энэ Аудитын газраас дандаа зөрчилгүй гэсэн ийм дүгнэлт авсан байна. 

Манай харьяа хоёр байгууллага санхүү, төсөв зарцуулалт, ямар нэгэн зөрчил байхгүй сайн дүнтэй гарчээ. Харин ч одоо энэ өр авлагыг барагдуулах чиглэлээр, хэмнэлт гаргах чиглэлээр нэлээн үр дүнтэй сайн ажилласан байна. 

Тэгэхээр бид зөвхөн хоёр байгууллагын ажлын үр дүнгээр биш нийт төрийн албаны үйл ажиллагаанд, түрүүн гишүүдийн тавьж байгаа энэ ёс зүй, сахилга хариуцлагатай холбоотой, хөрөнгө төсөв, санхүүгийн сахилга баттай холбоотой юм дээр нэлээн анхаарах ийм шаардлага байгаа юм. 

Тэгээд бид бол яах вэ ер нь олон жил шаардаж байгаа. Шатны гишгүүрийг дээд талаас нь эхэлж шүүрддэг гэж. Тийм учраас дээрээсээ, төрийн өндөр дээд албан тушаалтнууд, хууль тогтоох байгууллага, Улсын Их Хурлын гишүүдийн ёс зүйн сахилга хариуцлагаас эхэлж бид асуудалд хандах ёстой гэсэн ийм байр сууринаас Их Хурлын гишүүний ёс зүй, сахилга хариуцлагын дүрмийн төслийг боловсруулаад Улсын Их Хуралд өргөн бариад ингээд Байнгын хороогоор хэлэлцүүлээд эхэлчихсэн байгаа. 

Түүнчлэн Төрийн албан хаагчдын ёс зүй, сахилга хариуцлагын тухай хууль Улсын Их Хурлын дарга Г.Занданшатар Засгийн газрын Хэрэг эрхлэхийн дарга байхдаа нэлээн боловсруулалт дээр нь ажилласан. Энэ хуулийн төслийг өргөн барихад бэлэн болгосон байгаа. 

Бид Төрийн албаны зөвлөлтэй маш нягт хамтран ажиллаж байгаа. Өмнө нь Ёс зүй, сахилга хариуцлагын байнгын хороо байгуулагдахаас өмнө Төрийн байгуулалтын байнгын хорооны эрхлэх асуудлын хүрээнд Ёс зүйн дэд хороо гурван асуудал хариуцдаг байсан. Зөвхөн Улсын Их Хурлын гишүүний хөрөнгө, орлоготой холбоотой, хуралдааны дэгтэй холбоотой, Улсын Их Хурлын гишүүдийн ирцтэй холбоотой асуудал хариуцдаг байсан бол одоо эрхлэх асуудлын хүрээ нэмэгдсэн. 

Бүх шатны төрийн албан хаагчдын ёс зүй, сахилга хариуцлагатай холбоотой асуудлыг хариуцаж байгаа. Энэ ажлынхаа хүрээнд бид Байнгын хороо байгуулагдсаны дараа 2020 оны 9 сарын 11, 12, 14-ний өдөр, дөрвөн өдөр бид Нэгдсэн Үндэстний Байгууллага Хөгжлийн хөтөлбөртэй Төрийн албаны зөвлөл, Улсын Их Хурлын Тамгын газар, Ёс зүй, сахилга хариуцлагын байнгын хороо хамтраад зөвлөгөөнийг зохион байгуулсан. 

Улсын хэмжээний 25 ажиллагсадтайгаас дээш бүх төрийн албаны ёс зүйн зөвлөлүүд оролцсон. Нийтдээ бид 5 мянга гаруй хүнийг хамруулсан ийм дөрөв, тав хоногийн ийм сургалтыг бид зохион байгуулсан. 

Түүнчлэн Төрийн байгуулалтын байнгын хороо, Инновац, цахим бодлогын байнгын хороо, Ёс зүй, сахилга хариуцлагын байнгын хороо хамтарч 2020 оны 10 сарын 05-нд Төрийн албаны зөвлөл дээр бүтэн өдрийн бид ажил зохион байгуулсан. 

Ингээд нэлээн шат дараалсан ийм ажил, арга хэмжээнүүдийг бид авч байгаа. Ер нь цаашдаа татвар төлөгчдийн төсвийн хөрөнгө санхүүг зарцуулахтай холбоотой хэмнэлт, хэрэглээ, зөв зохист хэрэглээнд шилжүүлэх, төрийн албан хаагчдын орон тоо, ажлын хариуцлагатай холбоотой нэлээн ажлыг манай Сангийн яам, Төрийн нарийн бичгийн дарга байж байгаа учраас энэ дээр анхаарах хэрэгтэй байх. 

Одоо шинэ Тоёото Ланд Круйзерын 300 загвар гарч байгаатай холбоотойгоор асар олон тэрбум төгрөгөөр 300 захиалж байгаа гэдэг ийм мэдээлэл байгаа. 

Тэгэхээр зэрэг ер нь төрийн албаны оффис, өрөө, стандарт. Цаашлах юм бол унаа машины хэрэглээтэй холбоотой нэг стандарт гаргах. Шаардлагатай бол Улсын Их Хурлаар үүнийг хуульчлах. Тухайлах юм бол 1500 багтаамжтай мотортой машинаас дээш машин Улаанбаатар хотод төрийн албаны дарга, сайд нар унадаггүй байх. Бүгдээрээ. Нууц биш дээ. Энэ ордны гадаа хашаанд багтахгүй дандаа Ланд Круйзер, Лексусүүд. Ийм л машин зогсож байна шүү дээ. Бүр бага боллоо гэхэд 2.8-аас дээш мотортой суудлын машинууд л байна шүү дээ. 

Цаашлах юм бол төрийн алба, яам, агентлагийн оффис сав, конторыг Та бүхэн хар. Энэ манай баруун талын тэнгэр баганадсан тагнуулын байгууллагыг хар. Хууль зүйн яамны байрыг хар. Цаашаа энэ бүх яам, Тамгын газрын байруудыг хар даа. Хамгийн сүүлийн үеийн таван одтой буудлын стандартаар байшин барьж байна шүү дээ. Оффисууд. Ийм байж таарах юм уу, үгүй юу. 

Энэ халдвар чинь хөдөө орон нутаг руу халдчихсан. Аймгуудад бүгд агентлаг болгон тусдаа контор, сав барьдаг ийм халдвар авчихсан байгаа шүү дээ. Тэр нь цаашлаад суманд нутгийн удирдлагын ордон гээд асар их өндөр өртөг зардалтай контор савууд барьж байгаа. 

Тэгээд үүний цаад талд дийлдэхээргүй ашиглалтын зардал шаардсан, орон тоо шаардсан. Тус тусдаа харуултай, жижүүртэй, үйлчилгээтэй, аж ахуйтай байх шаардлагатай ийм барилгуудыг барьж байна шүү дээ. Тэгээд энэ дээр нэгдсэн нэг ийм зүйл рүү орохгүй бол болохгүй байх гэсэн. 

Дээр нь энэ Улсын Их Хурлын гишүүдээс тавьж байгаа төсвийн хөрөнгө оруулалтын үргүй зардал. Ялангуяа энэ чанар, байдалтай холбоотой олон асуудлууд байна. Тэгээд энэ дээр анхаарахгүй бол улсын төсвийн хөрөнгөөр Улсын Их Хурал төсөв дээр арай гэж хөрөнгө оруулалтын асуудлууд шийддэг. 

Худалдан авах ажиллагааны газар хаашаа газар байна. Тэгээд худалдан авах тендерт нь хамгийн бага үнээр компаниуд ордог. Явцын дунд нь үнээ тасралтгүй өсгөдөг. Тэгээд гүйцэтгэл, цаг хугацаагаа хойш нь сунжруулдаг. Энэ явц дундаа төсөв, өртөг зардлаа нэмэгдүүлдэг ийм зүйлүүд маш олон жил бид ярьж байгаа. Гэвч энэ дээр тодорхой арга хэмжээ авахгүй явж байгаа ийм зүйлүүд бий. 

Ийм зүйлүүдийг би өнөөдөр манай Ёс зүй, сахилга хариуцлагын байнгын хороогоор 2020 оны төсвийн гүйцэтгэл хэлэлцэгдэж байгаатай холбоотойгоор Сангийн яамны холбогдох бүх эрх мэдэл бүхий хүмүүсүүд байна. Төрийн нарийн бичгийн дарга нь байна. Сангийн сайд, дэд сайд нар цахимаар оролцож байгаа учраас энэ асуудлыг хэлье. 

Ингээд эхний асуудлаар Улсын Их Хурлын гишүүд асуулт асууж, санал хэлж дууслаа. 

Монгол Улсын 2020 оны нэгдсэн төсвийн гүйцэтгэл, Засгийн газрын санхүүгийн нэгдсэн тайланг хэлэлцсэн талаарх Байнгын хорооноос санал, дүгнэлт гарна. Санал, дүгнэлтийг Төсвийн зарлагын хяналтын дэд хороонд хүргүүлнэ. 

Байнгын хорооноос гаргах санал, дүгнэлтийг Улсын Их Хурлын гишүүн Х.Баделхан гишүүн Төсвийн зарлагын хяналтын дэд хорооны хуралдаанд танилцуулна. Манай Х.Баделхан гишүүн бол өөрөө Төсвийн байнгын хороо, дэд хороодод ажилладаг гишүүн учраас Х.Баделхан гишүүнийг томилно. 

Монгол Улсын 2020 оны нэгдсэн төсвийн гүйцэтгэл, Засгийн газрын санхүүгийн нэгдсэн тайланг хэлэлцээд дууслаа. 

Дараагийн асуултдаа орно. 

Хоёр.Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төсөл /Засгийн газар 2021 оны 6 сарын 29-ний өдөр өргөн мэдүүлсэн, хоёр дахь хэлэлцүүлэг. Санал, дүгнэлтээ Төсвийн байнгын хороонд хүргүүлнэ/

Дараагийн асуудал. Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төслийн хоёр дахь хэлэлцүүлгийг хийе. Ажлын хэсгийн бүрэлдэхүүн өмнө нь танилцуулсан бүрэлдэхүүн байгаа. 

2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төслийн талаарх танилцуулгыг Хөдөлмөр, нийгмийн хамгааллын сайд А.Ариунзаяа танилцуулгыг хийнэ. Биечлэн оролцож байгаа.

А.Ариунзяа сайд 1 номерын микрофон дээр урьж байна. Тэндээс танилцуулгаа хийгээрэй. 

А.Ариунзаяа: Эрхэм Байнгын хорооны дарга, эрхэм гишүүд ээ, 

Монгол Улсын Засгийн газраас Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төслүүд болон бусад дагалдах хуулийн төслүүдийг 2021 оны 6 дугаар сарын 29-ний өдөр Улсын Их Хуралд өргөн мэдүүлсэн билээ. 

Монгол Улсад коронавируст халдварын тархалт нэмэгдэж, урьдчилан тооцоолох боломжгүй нөхцөл байдал үүсэж, ард иргэдийн эрүүл мэнд, орлогыг хамгаалахад чиглэсэн зайлшгүй шаардлагатай нэмэлт санхүүжилт хийх цаг үеийн шаардлага үүсэж байгаагаас гадна хил орчмын цар тахлын тархалтын улмаас түүхий эдийн экспорт эрс буурч, төсвийн орлогод сөргөөр нөлөөлж байна. 

Иймд төсвийн тодотголын хүрээнд иргэдийн эрүүл мэндийг хамгаалах, эрүүл мэндийн салбарын нэн шаардлагатай санхүүжилтийг шийдвэрлэхэд төсвөөс нийт 735.1 тэрбум төгрөг, хүүхдийн мөнгө болон нийгмийн халамжийн тэтгэмжийг он дуустал үргэлжлүүлэн олгоход 618.9 тэрбум төгрөг, Засгийн газрын нөөц санг 60.0 тэрбум төгрөг, аймгийн Засаг даргын нөөц санг 20.0 тэрбум төгрөгөөр тус тус нэмэгдүүлэхээр тооцлоо. 

Төрийн байгууллагуудын төсвийн хэмнэлтийн хүрээнд урсгал зардлыг 132.9 тэрбум төгрөг, улсын төсвийн хөрөнгө оруулалтыг 90.0 тэрбум төгрөг, гадаадын зээлийн ашиглалтыг 60.0 тэрбум төгрөг, нийт 282.9 тэрбум төгрөгийн зардал танах ба эдгээр хэмнэгдсэн зардлыг КОВИД-19 цар тахлын эсрэг авах хариу арга хэмжээг санхүүжүүлэхэд зарцуулна. 

Дээрх бодлогын арга хэмжээний үр дүнд Монгол Улсын 2021 оны төсвийн нэгдсэн төсвийн нийт орлого 13.7 их наяд төгрөг, нэгдсэн төсвийн нийт зарлага 15.7 их наяд төгрөг болж, төсвийн тэнцвэржүүлсэн алдагдал 3.7 их наяд төгрөг буюу дотоодын нийт бүтээгдэхүүний 8.8 хувьтай тэнцэхээр байна. 

Байнгын хорооны дарга, эрхэм гишүүд ээ, 

КОВИД-19 халдварт цар тахлын нөхцөл байдалтай уялдуулан Монгол Улсын Засгийн газраас боловсруулж, Улсын Их Хуралд өргөн мэдүүлсэн Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төслүүдийг хэлэлцэн шийдвэрлэж өгөхийг хүсье. Баярлалаа.

Б.Бат-Эрдэнэ: Баярлалаа. 2021 оны төсвийн тодотголтой холбогдуулж асуулт асуух гишүүн байна уу? Алга байна. Цахимаар байна уу? Байхгүй байна. Асуулт асуух гишүүн алга байна. 

Хэлэлцэж байгаа асуудалтай холбогдуулан санал хэлэх гишүүн байга уу? Үг хэлэх гишүүн байна уу? Танхим алга байна. Цахимд байхгүй байна. Их Хурлын Байнгын хороодоор хангалттай хэлэлцсэн учраас. 

Монгол Улсын 2021 оны төсвийн тодотголтой холбогдуулж зарчмын зөрүүтэй санал гаргах гишүүн байна уу? Танхимд алга байна. Цахимаар байна уу? Цахимаар алга байна уу? Зарчмын зөрүүтэй санал гаргах гишүүн алга байна. 

Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төслүүдийн хоёр дахь хэлэлцүүлгийг хийсэн талаар Байнгын хорооноос гарах санал, дүгнэлтийг Улсын Их Хурлын гишүүн Х.Баделхан Төсвийн байнгын хорооны хуралдаанд танилцуулгыг хийнэ. 

Монгол Улсын 2021 оны төсвийн тухай хуулийн төсвийн тодотголын төслийн хоёр дахь хэлэлцүүлгийг хийж дууслаа. 

Байнгын хорооны хуралдаанаар хэлэлцэх асуудал дууссан тул өнөөдрийн хуралдаан өндөрлөснийг мэдэгдье. Хуралдаанд оролцсон гишүүддээ, хүрэлцэн ирсэн гишүүддээ, цахимаар оролцсон гишүүддээ бүгдэд нь баярлалаа. Ажлын хэсгийнхэнд баярлалаа. Хуралдаан өндөрлөлөө. Баярлалаа Та бүхэндээ.

Дууны бичлэгээс буулгасан:
ХУРАЛДААНЫ ТЭМДЭГЛЭЛ

ХӨТЛӨХ АЛБАНЫ 

ШИНЖЭЭЧ 

